
SAMÞYKKT
um breytingu á samþykkt um stjórn og fundarsköp

Skaftárhrepps, nr. 624/2001.

1. gr.
Í stað „7“ í 1. gr. samþykktarinnar kemur: 5.

2. gr.
51. gr. samþykktarinnar verður svohljóðandi:
Sveitarstjórn kýs fulltrúa í eftirtaldar nefndir, ráð og stjórnir:

A. Til fjögurra ára. Á fyrsta eða öðrum fundi að afloknum sveitarstjórnarkosningum er
kosið í eftirtaldar nefndir sem sinna lögboðnum verkefnum og faglegu starfi þeirra
málaflokka sem þeim hafa verið falin af sveitarstjórn með erindisbréfum. Sveitarstjórn
kýs eða tilnefnir í nefndirnar á fyrsta til þriðja fundi nýkjörinnar sveitarstjórnar og er
kjörtímabil þeirra hið sama og sveitarstjórnar. Að öðru jöfnu kýs sveitarstjórn nefndum
formann nema í þeim nefndum sem eru sameiginlegar með öðrum sveitarfélögum.
1. Fræðslunefnd. Sveitarstjórn kýs fimm aðalmenn og jafnmarga til vara. Fræðslunefnd

eru falin verkefni skólanefndar grunnskóla skv. 13. gr. laga um grunnskóla nr.
66/1995, leikskólanefndar skv. 9. gr. laga um leikskóla nr. 78/1994 og skólanefndar
tónlistarskóla skv. 2. gr. laga um fjárhagslegan stuðning við tónlistarskóla nr.
75/1985.

2. Félagsmálanefnd. Sveitarstjórn kýs þrjá aðalmenn og jafnmarga til vara skv. 5. gr.
laga um félagsþjónustu sveitarfélaga nr. 40/1991. Félagsmálanefnd fer með, auk
verkefna samkvæmt lögum um félagsþjónustu sveitarfélaga, umsjón með daggæslu í
heimahúsum, annast málefni fatlaðra og aldraðra. Félagsmálanefnd fer einnig með
jafnréttismál skv. 10. gr. laga um jafna stöðu og jafnan rétt kvenna og karla nr.
96/2000. Nefndin gerir tillögur um stefnu Skaftárhrepps í vímuefnavörnum. Nefndin
fer með stjórn og rekstur íbúða fyrir aldraða að Klausturhólum 1–2. Sveitarstjórn
getur ákveðið að tilnefna í sameiginlega félagsmálanefnd með nágrannasveitar-
félögum samkvæmt nánara samkomulagi þar um. Auk verkefna sem félagsmála-
nefnd hefur með höndum samkvæmt lögum getur sveitarstjórn falið henni ýmis
verkefni með erindisbréfum.

3. Skipulags- og byggingarnefnd. Sveitarstjórn kýs fimm aðalmenn og jafnmarga til
vara skv. 6. gr. skipulags- og byggingarlaga nr. 73/1997. Nefndin fer með ferlimál
fatlaðra samkvæmt lögum þar um. Auk verkefna sem skipulags- og byggingarnefnd
hefur með höndum samkvæmt lögum getur sveitarstjórn falið henni ýmis verkefni
með erindisbréfum.

4. Húsnæðisnefnd. Sveitarstjórn kýs þrjá aðalmenn og jafnmarga til vara skv. 6. gr. laga
um húsnæðismál nr. 44/1998.

5. Menningarmálanefnd. Sveitarstjórn kýs þrjá aðalmenn og jafnmarga til vara.
Nefndin fer með menningarmál samkvæmt erindisbréfi hreppsnefndar. Einnig fer
nefndin með stjórn héraðsbókasafnsins skv. 7. gr. laga um almenningsbókasöfn nr.
36/1997.

6. Atvinnumálanefnd. Sveitarstjórn kýs þrjá aðalmenn og jafnmarga til vara. Nefndin
fjallar um atvinnumál í sveitarfélaginu, svo sem ferðaþjónustu, landbúnað, iðnað og
opinbera þjónustu, og gerir tillögur að leiðum til atvinnuaukningar í sveitarfélaginu.

Nefndin sinnir öðrum málum sem sveitarstjórn kann að vísa til hennar eða ákveðið
verður með erindisbréfum frá sveitarstjórn.

7. Æskulýðs- og íþróttanefnd. Sveitarstjórn kýs þrjá aðalmenn og jafnmarga til vara.
Nefndin skal vera sveitarstjórn til ráðuneytis í æskulýðs- og íþróttamálum og gera
tillögur til sveitarstjórnar á þeim vettvangi. Nefndinni ber að hafa eftirlit með
íþróttamannvirkjum þar sem það á við og hún skal eiga samstarf við aðrar nefndir,
svo sem fræðslunefnd, um þau viðfangsefni sem sameiginleg geta talist. Sveitarstjórn
getur falið nefndinni ýmis verkefni með erindisbréfum.

8. Umhverfis- og náttúruverndarnefnd. Sveitarstjórn kýs þrjá aðalmenn og jafnmarga til
vara skv. 11. gr. laga um náttúruvernd nr. 44/1999. Náttúruverndarnefnd skal vera
sveitarstjórn til ráðgjafar um náttúruverndar- og umhverfismál. Nefndin skal stuðla
að náttúruvernd og úrbótum í umhverfismálum í sveitarfélaginu, m.a. með fræðslu
og umfjöllun um framkvæmdir og starfsemi sem líkleg er til að hafa áhrif á
náttúruverndar- og umhverfismál og gera tillögur um úrbætur til sveitarstjórnar.
Sveitarstjórn getur falið nefndinni ýmis verkefni með erindisbréfum.

9. Fjallskilanefnd/-nefndir. Sveitarstjórn kýs þrjá aðalmenn og jafnmarga til vara skv.
3. gr. fjallskilasamþykktar Vestur-Skaftafellssýslu nr. 174/1992. Sveitarstjórn getur
ákveðið fjölda fjallskilanefnda. Sveitarstjórn getur falið fjallskilanefnd/-nefndum
ýmis verkefni með erindisbréfum.

10. Kjörstjórn. Sveitarstjórn kýs þrjá aðalmenn og jafnmarga til vara skv. 14. gr. laga um
kosningar til sveitarstjórna nr. 5/1998 og 10. gr. laga um kosningar til Alþingis nr.
24/2000.

B. Samstarfsnefndir og stjórnir. Hér er um að ræða samstarfsnefndir og stjórnir stofnana
með sjálfstæðan fjárhag sem hafa endanlegt ákvörðunarvald í málefnum sínum, þ.e.
þurfa ekki staðfestingu sveitarstjórnar til að koma málum í framkvæmd innan ákveðins
fjárhagslegs ramma. Sveitarstjórn kýs eða tilnefnir fulltrúa á fyrsta til þriðja fundi
nýkjörinnar sveitarstjórnar og er kjörtímabil þeirra hið sama og sveitarstjórnar eða
samkvæmt ákvörðun hennar í hverju tilfelli.
1. Almannavarnanefnd. Skal skipuð lögreglustjóranum í Vestur-Skaftafellssýslu,

sveitarstjórum Skaftárhrepps og Mýrdalshrepps og oddvitum sveitarfélaganna.
Nefndin ákveður sjálf hversu margir fulltrúar auk ofantalinna sitja í nefndinni og kýs
sér formann og varaformann skv. 8. gr. laga um almannavarnir nr. 94/1962.

2. Héraðsnefnd Vestur-Skaftfellinga. Fimm aðalmenn og jafnmargir til vara. Sveitar-
stjórn Skaftárhrepps kýs tvo eða þrjá fulltrúa í nefndina samkvæmt samþykktum
héraðsnefndar.

3. Barnaverndarnefnd Rangárvalla- og Vestur-Skaftafellssýslu. Skaftárhreppur kýs einn
fulltrúa í barnaverndarnefnd og einn til vara samkvæmt samkomulagi sveitarfélaga í
Vestur-Skaftafellssýslu og Rangárvallasýslu og 10. gr. barnaverndarlaga nr. 80/2002.

4. Þjónustuhópur aldraðra. Sveitarstjórn skipar fimm aðalmenn og jafnmarga til vara
skv. 7. gr. laga um málefni aldraðra nr. 125/1999.

C. Fulltrúar á landsþing.
1. Landsþing Sambands íslenskra sveitarfélaga. Sveitarstjórn kýs aðal- og varafulltrúa

á landsþing Sambands íslenskra sveitarfélaga samkvæmt lögum sambandsins.
Sveitarstjórn kýs einn fulltrúa í upphafi kjörtímabils og annan til vara, eigi síðar en
15. júlí. Gildir sú kosning fyrir kjörtímabil sveitarstjórnar.

2. Sveitarstjórn kýs eða tilnefnir fulltrúa í nefndir, stjórnir og ráð sem leiða af samstarfi
sveitarfélaga á Suðurlandi, Vestur-Skaftafellssýslu og Sambandi íslenskra sveitar-
félaga, eftir því sem lög, reglur og samþykktir segja til um.

D. Lögbundin kosning embættismanna. Samkvæmt lögum ber sveitarstjórn að kjósa
eftirtalda embættismenn:
1. Búfjáreftirlitsmenn. Samkvæmt lögum um búfjárhald o.fl. nr. 103/2002. Fjöldi

búfjáreftirlitsmanna fer eftir nánari ákvörðun sveitarstjórnar.
2. Skoðunarmenn ársreikninga sveitarfélagsins. Sveitarstjórn kýs tvo skoðunarmenn

ársreikninga og jafnmarga til vara skv. 69. gr. sveitarstjórnarlaga. Skoðunarmenn eru
kosnir á fyrsta fundi nýkjörinnar hreppsnefndar til loka kjörtímabils hennar.

E. Verkefnabundnar nefndir. Sveitarstjórn getur kosið nefndir til að vinna að einstökum
afmörkuðum verkefnum. Umboð slíkra nefnda fellur sjálfkrafa niður við lok kjör-
tímabils sveitarstjórnar. Sveitarstjórn getur þó afturkallað umboð slíkra nefnda hvenær
sem er. Sveitarstjórn útbýr erindisbréf fyrir nefndirnar þar sem hlutverk og staða þeirra
er skilgreind.

Samþykkt þessi sem sveitarstjórn Skaftárhrepps hefur sett samkvæmt ákvæðum 10. og
25. gr. sveitarstjórnarlaga nr. 45/1998 staðfestist hér með til að öðlast gildi að loknum
sveitarstjórnarkosningum 27. maí 2006.

Félagsmálaráðuneytinu, 12. apríl 2006.

F. h. r.

Guðjón Bragason.

Róbert Ragnarsson.

__________

B-deild – Útgáfud.: 5. maí 2006


